
Schnitzelbängg Därwiler Fasnacht 2024 

„Därwil isch Drumpf!“ 

 
Dr Därwiler Dursli  

mit em Guschti und em Schosi  
 

denn 

„Dr Därwiler Dursli dräit drei düri Dörn dur’s Därwiler Dörfli durä“ 
 

1. 

Unserem neuä Jasskönig – im Imbi Imbodä – ihm isch’s nienä rächt 

Sim Walliser Kolleg – im Rainer Maria Salzgäber – goht’s nach em Donschtigsjass - ziemlich schlächt 

Ich kenn dr Grund – das Finöggeli liidet- uns isch das klar 

nach sim Schpaziergang im Bach - amänä gemeinä - Blosäkathar 

 

2. 

S’git wieder Wölf im Ettiger Wald – si sigä us em Elsass cho 

Si sin gfrässig – gschützt – düen Gott Lob - nid uf dr Abschusslischtä stoh 

Ich wünch dänä Wölf – dass si nie - müen hungerä 

Und dass möglichscht – im Wald viel – Ettiger umälungerä 

 

3. 

Jetzt lueg emol - seit s’Hani zum Claudia – er isch spoht dra – dr Hollinger Fritz 

Und näbä ihm uf em Velo – am schwätzä – d’Lilian Gitz 

G’sehsch dört bim Leuäplatz – dä Sauniggel - meint s’Moni – wie dä in dr Nasä bohrt 

So triebä die drei Frauä - im Leuä-Fitness Sport 

 

4. 

Äs isch ä Glättä – und äs ä Flotts -  äs isch äso 

Äs goht d’Poscht ab  - äs fasnächtelet - äs macht uns froh 

Äs dungt mi schwer – äs isch komplex - chunsch do no noch? 

Ich trainier - die gschlächtsneutrali Umgangssproch 

 



5. 

Regie – Finanzierig -  Produktion – Hauptrollä - alles - Borer Angelo 

“No Time to Think” – wenn kei Zit hesch zum dängä - chas nid guet usecho 

Klar isch - liebä Angelo –– nid du - jä  - genau so mein’is 

Dr Star in dim Film - isch dr Felix Heinis 

 

6. 

Mir frogä uns – was isch denn das - für ä  Löw - Kommedi 

D’Gschicht vo unserem Ex-Gmeinds - verwalter Edi 

Bevor me d’Gründ  - drzue het uusegfundä 

Isch dä Kärli - scho verschwundä 

--- 

Ich hoff nummä – dr neu Vrwalter - mit Vrlaub 

Mech sich nid scho gli wieder - uf d’Balz - und us em Staub 

 

7. 

Uf em Leuächreisel hets scho lang - ä Würfel - Chlotz 

Näbe dra - dr grossi Leuächlotz 

Und näb dem Chlotz - jetzt ä neue Chlotz -  denn isch dä Chlotz - nid so älei 

I hoff  - drmit heb - der Aliisi Franzli -  kei Chlotz am Bei 

 

8. 

Der FCT (T wie Därwil) het sich vo Expertä lo teschtä 

Dr ganz Verein isch jetzt als «Quality Club» zertifiziert und ghört zu den Beschtä 

Doch was d’Schüri am Vereinsläbä am meischte beidruggt -  ä Sonderpriis duet wingä 

Für d’Seniorä am Stammtisch – s’betreutä Dringä 

 

9. 

Diä ewigä Diskussionä - um Tempo 30 

Ich nimm’s glassä  – s’macht mi - scho lang nüm schissig 

Denn ich weiss scho nüm – wenn ich s’letsch Mol - mit mim Chare 

Mit meh - als 30 - dur’s Dorf bi gfahre 

 

 



 

10. 

Strubi Zytä – au für uns Schnitzelbängler -  äs isch ä Gruus 

unseri Pointä – d’Dorforiginal – diä stärbä -  langsam us 

- 

Dorfbekannt früehner– gschniglet - ganz ä Schiggi 

Im Nussbaumer Max si einzig Chue im Stall – het gheissä Miggi 

- 

Dr Leuä Schosi het anodazumal – ganz gschiggt 

Alti – kaputti - Uhrä gfliggt 

- 

Und vis à vis vom altä Leuä – hesch chönnä - wenn d’hesch wellä 

Bim Schützä Trudi - ä Bier - go bestellä 

- 

Doch Gott sei Dang – das wär sunscht fatal 

Äs git au hüt no - ä paar Därwiler - Dorforiginal 

- 

ZB. dr Heuhändler Karli - an dr Bahnhofstroos – er het ä Vision 

Si Buurähof wird zum Cabarét – dr Schroth Karli - tritt uf als Clown 

- 

Zämä - mit emä Pausä-Clown - das wär dr Hit 

Doch mech - dr Rainer Hettäbach – nur ungärn mit 

- 

Dr Beggwallti spienzlet - niedisch über d’Stross 

Au er hät au gärn – in sim Partychäller - wär s’Cabaret los 

- 

Dr Schägeli Willi – dä bhauptet schtif und fescht 

Si Stimm – sig wit usä - im Männerchor die Bescht 

-  

Und wenn dä z’Därwil –  duesch grüessä - sali Mausi 

Wird’s däng ä Ma – und nid ä Frau si 

- 

Und s’Alisi Ruthli – muess ä weneli schielä 

Wenn Sie konzentriert - uf em Alphorn duet schpielä 



 

- 

Einä fühlt sich sexy – und ganz appart 

Dr Frei Rolf – mit sim Zwärgli-Bart 

- 

Dr Gschwind Stäffi – als Gemeindspräsi muesch Närvä ha wie Stahl 

Doch er isch no z’jung – für ä Dorforiginal 

- 

Si Ongel - dr Willy Ruedi Franz – isch dä no fit 

Er singt - wie ne Nachtigal - im Chilchächor mit 

- 

Dr Schäli – Oberä Mühli Franz - het ganz viel Scharm 

Er isch und blibt - ä Frauäschwarm 

- 

Bim Roger Hellinger in dr Grossmatt - skandalös - lueg das a 

Chasch zue dä Läberli - nummä Ris – kei Röschti ha 

- 

Und wär finaziert ächt - im Alisi-Franzli si neuä Wohnchlotz bim Leuä – d’UBS – das wär vrruggt 

Systemrelevant – hoffentlich het sich d’UBS - an der CS - nid vrschluggt 

- 

Schlussändlich – d’Moral vo därä Fusion – das macht mi vrsässä 

Jetzt han i – vor luter  - Monschterbang – d’Pointä vrgässä 

